
ния проходит в несколько иной тональности: кофейник, например, 
не просто сосуд, в котором варится кофе, а источник тепла, душев- 
ного спокойствия и уюта. Вещи, словно в сказочной феерии Мори- 
са Метерлинка «Синяя птица», оживают, раскрывая свои самые ха- 
рактерные свойства, скрытые от человеческих глаз их обыденным 
предназначением. Ленц создает атмосферу интимного сообщества 
людей и вещей, независимую от внешнего мира. Это тот самый спа- 
сительный уголок, в котором читатель пытается найти убежище от 
жизненных невзгод, и поэтому романы Германа Ленца так популяр- 
ны у немецкого читателя любой социальной принадлежности. 

Асаблівасці 

традыцыйнага жаночага вясельнага касцюма на Палессі 
 

Кожнаму пакаленню ў спадчыну пераходзяць каштоўнасці, якія 
адлюстроўваюць нацыянальную культуру народа, яго душу і тое, 
што кожны павінен памятаць, шанаваць і захоўваць. Стагоддзямі, 
нягледзячы на цяжкія гістарычныя ўмовы, беларуская народная 
культура губляла многае, аднак тое, што захавалася, адкрывае 
сучаснікам мудры і дзівосны сусвет нашага народа. Лічыцца, што 
важнай этнічнай рысай кожнай краіны пасля мовы з’яўляецца ад- 

зенне. Нацыянальны касцюм з’яўляецца яркім здабыткам культу- 
ры Беларусі. Беларускі строй, з’яўляючыся часткай матэрыяльнага 
і духоўнага свету, мае мноства характэрных асаблівасцяў. Фармую- 
чыся на ўплыве рускай, украінскай, літоўскай і польскай культуры, 
ён не страціў самабытнасці і здолеў захаваць сваю непаўторнасць. 

Традыцыйны касцюм на працягу ўсёй гісторыі развіваўся ў за- 
лежнасці ад палітычных, эканамічных і кліматычных умоў жыцця, 
выконваючы розныя функцыі — адрозненне па поле, узросце, ся- 
мейным становішчы, рэлігійнай і этнічнай прыналежнасці, а галоў- 
нае — абрадавую [3, с. 5]. Згодна з народнай мудрасцю, прыгажосць 
жанчыны заўсёды асацыявалася не толькі са знешнім выглядам, 
але і працавітасцю. Кожнай дзяўчыне рана ці позна прыходзіў час 
выходзіць замуж. Яна вельмі старанна рыхтавалася да гэтай пад- 
зеі і, каб паказаць усе свае ўменні, ткала і ўпрыгожвала вышыўкай 
не толькі сабе вясельны ўбор, але і адзенне для сваёй сям’і і сям’і 
жаніха. Гэта былі розныя ручнікі, кашулі, паясы і намётки [5, с. 5]. 
Нявеста вельмі сур’ёзна падыходзіла да праблемы выбару сукенкі, 
бо яна павінна была схаваць ногі, плечы і грудзі. Таксама лічылася, 
што дзяўчына павінна сама назапасіць або зарабіць сабе на абутак. 
Як правіла, туфлі прынята было купляць у пятніцу. Немалаважны- 
мі атрыбутамі вясельнага ўбору былі абярэгі. На адзенне прыч- 
эплівалі шпількі, хавалі абразкі, а ў абутак клалі лісты рабіны. 

Да канца XIX ст. у кожным рэгіёне Беларусі сфармаваўся свой 
варыянт традыцыйнага касцюма (строй). У кожнага з іх былі свая 
асаблівасць, інварыянтныя і стылістычныя прынцыпы, якія слу- 
жылі свайго роду пашпартам для той ці іншай тэрыторыі. Пале- 
скія варыянты касцюма — адныя з самых арыгінальных. Жаночы 
касцюм гэтага рэгіёну з’яўляецца самым распаўсюджаным па ўсёй 
Беларусі комплексам адзення — спадніца, кашуля, камізэлька, 
фартух, пояс і намётка. 

На Усходнім Палессе традыцыйны вясельны касцюм вылучаў- 
ся багаццем, разнастайнасцю дэталяў і дэкорам. Менавіта тут быў 
створаны вельмі выразны комплекс адзення — калінкавіцкі строй. 
На яго характэрную сеткавата-рамбічную арнаментыку аказалі 
ўздзеянне традыцыі суседняга Падняпроўя. Вышыўка адрозніва- 
лася не толькі разнастайнасцю тэхнічных прыёмаў, але і захава- 
насцю тэхналогій арнаментаваных злучальных швоў [1, с. 10]. Ка- 
шулі калінкавіцкага строя былі ўпрыгожаны каўнярамі-брыжамі  
з пышнымі фальбонамі, а таксама арнаментамі на доўгіх  рукавах. 

Як правіла, пераважаў геаметрычны арнамент, бо у ім адлюстроў- 
валіся ўсе навакольныя з’явы. Вышыўкі кашуль лунінецкага ладу 
размяшчаліся падоўжнымі палосамі па каўняры. Для іх быў харак- 
тэрны вялікі арсенал арнаментальных матываў, у тым ліку крыж- 
свастыка, які рэдка сустракаўся сярод беларускіх узораў. 

У заходняй частцы Палесся варыянт вясельнага камплекту 
быў прасцейшы, бо адсутнічала камізэлька. Вельмі багата былі 
ўпрыгожаныя кашулі кобрынскага строю. Арнамент на рукавах 
кампанавалі ў вузкія папярочныя або падоўжныя палосы па ўсёй 
даўжыні. Рукавы кашуль былі аб’ёмныя, шырокія і доўгія. Завяр- 
шаліся яны фальбонай-«манкетам». З-за асаблівасцяў рукавоў 
кашулі так і называлі — «манкетухі». На грудзях манкетуха была 
ўпрыгожана арнаментам. 

Маларыцкі строй значна адрозніваўся ад кобрынскага: кашулі 
шылі з адкладзеным каўняром. Рукавы былі доўгія і заканчваліся 

звонападобнымі манжэтамі. Крыху пазней, у пачатку XX ст., кашулі 
ўпрыгожвалі манішкай са  стойкай,  вышыванай раслінным узорам 
з парасткаў руж і іншых кветак чырвонымі і чорнымі ніткамі [1, с. 12]. 

Такім чынам, палескія кашулі абавязкова ўпрыгожваліся ўзоры- 
стым арнаментам, размяшчэнне і характар матываў якога з’яўліся 
устойлівымі прыкметамі лакальных асаблівасцяў касцюма. 

Паясовая адзежа на Палессі мела вялікую колькасць вары- 
янтаў.  Галоўным тыпам жаночага адзення была спадніца, якая,     
у залежнасці ад матэрыялу, расфарбоўкі і крою, характару і ўпры- 
гожвання мела розныя назвы. Амаль усюды вядомыя наступныя 
разнавіднасці  гэтага  адзення:  «андарак» — спадніца,  пашытая   
з каляровага (аднатоннага або ўзорыстага) сукна або паўсукна; 
«бурка», «летнік» — ваўняныя спадніцы з тканіны спецыфічнай 
расфарбоўкі і арнамента. У маларыцкім строі спадніцы былі бага- 
та ўпрыгожаныя арнаментам і ткаліся ў тэхніцы бранага і чаты- 
рохрамізнага ткацтва, а ў дамачоўскім строі спадніцы былі вытка- 
ныя ў рознакаляровыя падоўжаныя палосы. 

Важнай часткай вясельнага жаночага ўбору быў фартух. На 
Палессі ён упрыгожваўся папярэчнымі палоскамі, якія паступова 
павялічваліся ад верху да нізу і заканчваліся шырокай паласой      
з багатым ромба-геаметрычным або раслінным арнаментам. Уні- 
зе і па баках фартух дэкаравалі карункамі ці абвязвалі гаплікам. 
Гэтаксама, як і кашулі, вызначаліся лакальныя асаблівасці гэтага 
віду адзення па размяшчэнні арнамента і спосабу нашэння. 

Характэрным элементам жаночага вясельнага касцюма быў 
галаўны ўбор. Нявеста перад абрадам вянчання насіла вянок. Вя- 
сельны вянок з’яўляўся адметнай і сімвалічнай часткай касцюма. 
Яго аздаблялі з асаблівай урачыстасцю. У сёлах Заходняга і Цэн- 
тральнага Палесся вянкі рабілі з пёраў пеўня або курыных, афар- 
баваных у зялёны, жоўты і блакітны колеры, таксама да іх прыма- 
цоўвалі вэлюм. На тэрыторыі Усходняга Палесся на цвёрды абруч 
вянка падвешвалі 10–12 стужак рознага колеру, якія па даўжыні 
дасягалі кален [4, с. 359]. Часам стужкі вешалі на каралі і ўпля- 
талі ў касу. Дарэчы, валасы дзяўчыны былі прыбраныя ў касу, па 
форме якой можна было вызначыць сямейны стан нявесты. Калі  
ў дзяўчыны быў толькі бацька ці маці — касу запляталі да паловы, 
а калі яна была сіратой — не запляталі наогул [7, с. 511]. 

Пасля вянчання ў царкве нявесце надзявалі намітку — доўгі са- 
матканы ільняны ручнік, даўжыня якога складала больш за 3 ме- 
тры, а па баках быў вышыты арнамент. Закручвалася намітка вакол 
галавы па лбе, патыліцы і падбароддзі, месца перасячэння гары- 
зантальнага і вертыкальнага бардзюраў упрыгожвалася разеткай 
[6, с. 147]. У схеме закручвання наміткі ляжалі круг і крыж, якія 
былі абярэгамі ад злых сіл і служылі для працягу здаровага роду 
[2, с. 33]. У замужжы нашэнне наміткі было абавязковым, бо яна 
паказвала на сямейнае становішча жанчыны і наяўнасць дзяцей. 

Апошнім атрыбутам вясельнага  касцюма  былі  ўпрыгожванні. 
У Заходнім Палессі насілі шкляныя каралі (ва ўсходніх і цэнтральных 
раёнах — да дзесяці і больш нізак караляў), а ва Усходнім Палессе — 
плеценыя з дробнага бісеру і бурштыну. У некаторых раёнах Палесся 
ўпрыгожванні не апраналі, бо гэта лічылася страшным грахом. 

Такім чынам, традыцыйны народны касцюм меў важную ролю 
пры выкананні розных абрадавых цырымоній, асабліва ў такім 
важным абрадзе, як вяселле. Усе элементы жаночага вясельнага ад- 
зення былі ўзаемазвязаныя і ўзаемадапаўняльныя, адпавядалі не 
толькі ўтылітарным патрабаванням, але і неслі містычны і ахоўны 
характар. Каляровая гама адзення адлюстроўвала міфічныя ўяўлен- 
ні народа — пераважалі такія колеры, як белы, чырвоны і чорны. 
Гэта звязана са старажытнымі ўяўленнямі народа, адпаведна якім 
белы колер увасабляе сонца, чырвоны — кроў, а чорны — зямлю. 
Абрадавае адзенне паказвае на цесныя сувязі касцюма з светапо- 
глядам народа, дае магчымасць меркаваць аб разнастайнасці народ- 
нага побыту. Нягледзячы на ўплыў суседзяў, беларускі народны кас- 

цюм змог захаваць сваю адметнасць. На жаль, сёння традыцыйнае 
адзенне па ўсёй тэрыторыі Беларусі амаль знікла. Толькі сталае на- 
сельніцтва вёсак працягвае на святы насіць вопратку, якая адпавя- 
дае нацыянальным традыцыям, каляровай гаме і упрыгожванням. 
Сёння дзяўчаты аддаюць перавагу сучасным вясельным сукенкам. 
Гэта паступова вядзе да ўніфікацыі адзення і страце непаўторных 
асаблівасцяў кожнага рэгіёна Беларусі. Тым не менш, беларускі на- 
цыянальны касцюм з’яўляецца найбольш яркім прыкладам трады- 
цый нашых продкаў, нясе інфармацыю пра побыт і культуру і спра- 
вядліва лічыцца сімвалам нашай нацыі. 

Як вядома, адным з вельмі важных тыпаў міжкультурнай ка- 
мунікацыі, а дакладней — дыялогу культур — з’яўляецца мастацкі 
пераклад. Ён знаёміць носьбітаў адной культуры з іншай, праз яго 
адбываецца ўплыў і нараджаецца новае, як і ўсведамляецца адзін- 
ства сусветнай культуры і літаратуры. Адзін з самых перакладае- 
мых замежных паэтаў у Беларусі — выдатны нямецкі паэт Генрых 


